
Lêerno.: 3/3/2/4/6 

Verwysing:  20251020-7815 

 

 

Omsendbrief: 0032/2025 

Vervaldatum: Geen 

 

Aan: Adjunk-direkteurs-generaal, Hoofdirekteure, Direkteure (Hoofkantoor en distrikskantore), 

Adjunkdirekteure, Hoofonderwyskundiges, Adjunk-hoofonderwyskundiges, Prinsipale, Alle 

kantoorgebaseerde werknemers, Alle inrigtinggebaseerde werknemers (opvoeders en 

onderwysondersteuningspersoneel) en Vakbonde 

 

Kort opsomming: Die doel van hierdie omsendbrief is om werknemers in kennis te stel van die 

program vir vroeë aftrede sonder penalisering van pensioenvoordele, asook 

die vrywillige uittreeprogram, insluitend die prosedure wat gevolg moet word 

om aansoeke hiervoor in te dien. 

 

Onderwerp: Program vir vroeë aftrede sonder penalisering van pensioenvoordele en vrywillige 

uittreeprogram 

 

1. Die Wes-Kaapse Onderwysdepartement (WKOD) stel graag alle werknemers in kennis van die 

implementering van die program vir vroeë aftrede sonder penalisering van pensioenvoordele, 

asook die vrywillige uittreeprogram. Hierdie programme is deur die nasionale Kabinet 

goedgekeur en word deur die Departement van Staatsdiens en Administrasie gekoördineer.  

 

2. Hierdie inisiatief bied aan kwalifiserende werknemers die geleentheid om met behoud van 

volle pensioenvoordele uit te tree uit die staatsdiens en finansiële aansporings te ontvang, 

sonder enige penalisering van pensioenvoordele. Werknemers word aangemoedig om die 

bepalings van hierdie programme noukeurig te bestudeer alvorens hulle aansoek doen en 

ook die kwalifiseringsvereistes en aansoekprosedures wat in hierdie omsendbrief uiteengesit 

word, te bestudeer. 

 

3. Neem asseblief kennis dat aansoeke om vroeë aftrede sonder penalisering van 

pensioenvoordele en vrywillige uittrede deur middel van hierdie programme, nie outomaties 

goedgekeur sal word nie aangesien beperkte geleenthede beskikbaar is om voordeel uit 

hierdie programme te trek, soos deur Nasionale Tesourie aangedui, en gebaseer op die 

beskikbare nasionale begroting wat hiervoor opsy gesit is. 

4. Elke aansoek sal afsonderlik op meriete oorweeg word, in oorleg met kontekstuele en ander 

faktore wat ’n invloed daarop mag hê en wat in die beste belang van die WKOD sal wees. 

Volgens Nasionale Tesourie sal aansoeke van departemente wat weens besteding aan 

vergoeding onder beduidende druk verkeer en wat uitdagings ervaar om hul 

menselikehulpbronplanne met hul toegekende begrotings te laat klop, prioriteit geniet. Die 

Departement van Basiese Onderwys sal ’n omsendbrief uitreik waarin die uitsluitingskriteria wat 

op opvoeders van toepassing is, uiteengesit sal word. 

 

5. Nasionale Tesourie sal slegs finale goedkeuring verleen wanneer werknemers se aansoeke 

deeglik bestudeer is en daar geverifieer is dat goedkeuring van ’n werknemer se aansoek ’n 

departement se posisie ten opsigte van hul vergoedingsbegrotingverpligtinge sal verbeter. 

 

6. Die kriteria om vir die program vir vroeë aftrede sonder penalisering van pensioenvoordele en 

die vrywillige uittreeprogram te kwalifiseer, is as volg:  

 

6.1 Om vir die program vir vroeë aftrede sonder penalisering van pensioenvoordele te kwalifiseer, 

moet werknemers tussen 55 en 59 jaar oud wees met ’n minimum van 10 jaar 

pensioendraende diens. 

6.2 Om vir die vrywillige uittreeprogram te kwalifiseer, moet werknemers tussen 60 en 63 jaar oud 

wees met ’n minimum van 10 jaar pensioendraende diens. 

6.3 Werknemers wat op kontrak of tydelik aangestel is, asook werknemers met minder as 10 jaar 

pensioendraende diens met uittrede, kwalifiseer nie om aansoek te doen nie.  

6.4 Slegs permanente werknemers kwalifiseer vir hierdie programme; departementshoofde en 

direkteurs-generaal wat op kontrak aangestel is, kwalifiseer egter ook om aansoek te doen vir 

die programme. 

 

7. Die volgende finansiële aansporings is van toepassing: 

 

7.1 Die program vir vroeë aftrede sonder penalisering van pensioenvoordele bied finansiële 

aansporings aan kwalifiserende werknemers. Dit word bereken as twee weke se basiese salaris 

per jaar vir die eerste 20 jaar pensioendraende diens, en een week se salaris vir elke 

bykomende jaar gewerk ná die 20 jaar pensioendraende diens.  

7.2 Nasionale Tesourie sal voorts fondse bewillig om die vermindering van voordele deur die 

pensioenfonds vir staatsdienswerkers (GEPF) te dek, wat werknemers sal vrystel van die 

vermindering van pensioenvoordele. Dit word gedoen om te verseker dat werknemers hul 

volle pensioen sonder vermindering van pensioenvoordele ontvang. 

7.3 In die geval van die vrywillige uittreeprogram, word die aansporing bereken as twee weke se 

basiese salaris per jaar vir die eerste 10 jaar pensioendraende diens, en een week per jaar vir 

elke bykomende jaar gewerk ná die 10 jaar pensioendraende diens. 

 

8. Die implementeringstydperk vir die aansporingsprogramme vir vroeë aftrede sonder 

penalisering van pensioenvoordele en vrywillige uittrede is 01 Oktober 2025 tot 31 Maart 2027.  

9. Werknemers wat belangstel om deur middel van die programme aansoek te doen om vroeë 

aftrede sonder penalisering van pensioenvoordele en vrywillige uittrede moet teen 

31 Maart 2026 in die voorgeskrewe ouderdomsgroepe wees. 

 

10. Vir die huidige boekjaar, die 2025/26-boekjaar, kan aansoekers vanaf 15 Oktober 2025 tot 

30 November 2025 deur middel van die programme aansoek doen om vroeë aftrede sonder 

penalisering van pensioenvoordele en vrywillige uittrede. Aansoeke wat nie binne hierdie 

tydperk ontvang word nie, sal nie oorweeg word nie. Vul afdelings A tot G van Bylae A in en 

stuur dit as ’n aanhangsel per e-pos na WCEDerpvep@westerncape.gov.za. ’n 

Ontvangserkenning sal per e-pos teruggestuur word. Moenie enige ander ongevraagde e-

posboodskappe na hierdie e-posadres stuur nie, aangesien hierdie e-posadres nie deur ’n 

persoon gemonitor word nie, maar deel vorm van geoutomatiseerde werkvloei. 

 

11. Aansoeke sal deur die Direktoraat: Diensvoordele gesif word en aan die Hoof van die 

Departement voorgelê word vir goedkeuring na behoorlike oorlegpleging met die 

Hoofdirektoraat: Finansiële Bestuur en Mensbestuurspraktyke.  

 

12. Aansoekers word versoek om kennis te neem van die volgende en hul verwagtinge 

daarvolgens aan te pas: 

 

12.1 Aansoeke sal onderworpe wees aan goedkeuring deur die Hoof van die Departement, 

gevolg deur goedkeuring van befondsing deur Nasionale Tesourie. 

12.2 Die Departement van Basiese Onderwys sal die kwalifiseringskriteria vir opvoeders uitreik, 

terwyl die WKOD die kwalifiseringskriteria vir staatsdienswerknemers in ooreenstemming met 

die riglyne van die Departement van Staatsdiens en Administrasie sal uitreik. 

 

12. Bring asseblief die inhoud van hierdie omsendbrief onder die aandag van alle betrokkenes. 

